
星卑桂亞嘅媽咪過⾝嘅時候，佢⾮常之傷
⼼。星卑桂亞嘅爹哋盡咗全⼒照顧佢。過
咗⼀排之後，佢哋就慢慢開⼼返，習慣咗
冇星卑桂亞媽咪嘅⽣活。每⽇朝早，佢哋
坐埋⼀⿑，傾吓嚟緊呢⽇做乜。每⽇夜晚
⿊，佢哋⼀⿑煮飯，然之後⼀⿑洗碗，星
卑桂亞嘅爹哋仲會教佢做功課添。

有⼀⽇，星卑桂亞嘅爹哋晏啲先返到屋
企。佢⼀⼊⾨⼝就叫道：「乖囡，你喺邊
度呀？」星卑桂亞⾛出嚟迎接爹哋。但佢
突然間停低咗，因為佢⾒到爹哋拖緊第⼆
個⼥⼈隻⼿。爹哋笑住話：「阿⼥呀，嚟
吖，我同你介紹⼀個好特別嘅⼈，佢叫做
阿妮塔。」

阿妮塔同星卑桂亞打咗招呼話：「你好，
星卑桂亞！你爹哋同我講咗好多有關你嘅
嘢。」佢冇同星卑桂亞微笑，亦都冇拖佢
隻⼿。星卑桂亞嘅爹哋好開⼼，佢⾼⾼興
興噉樣同佢講，如果佢哋三個⼈住埋⼀
⿑，⼀定會好幸福嘅。爹哋同星卑桂亞就
話：「囡囡呀，我希望你可以接受阿妮塔
成為你嘅媽咪。」

星卑桂亞嘅⽣活變咗。佢每⽇朝早冇時間
陪爹哋坐喺⼀⿑傾偈。阿妮塔叫星卑桂亞
做好多家務，星卑桂亞每⽇夜晚⿊都癐拉
拉，根本就冇時間做功課啦。佢⼀⾷完晚
飯就瞓咗覺。唯⼀可以安慰吓佢就係媽咪
留俾佢嘅彩⾊⽑氈。星卑桂亞嘅爹哋似乎
冇意識到個⼥⼀啲都唔開⼼。

過咗幾個⽉，星卑桂亞嘅爹哋同佢講，佢
要出埠⼀排。佢就話：「我要出差，我相
信你哋會互相照顧對⽅嘅。」星卑桂亞耷
低頭，但佢嘅爹哋都冇留意到。阿妮塔乜
都冇講，佢都唔係幾開⼼。

星卑桂亞嘅⽣活變得更加慘嘞。如果星卑
桂亞未做完家務，⼜或者佢講些少抱怨嘅
說話，阿妮塔就會打佢。夜晚⿊，阿妮塔
多數都會⾷晒所有嘅餸菜，淨留低少少餸
頭餸尾俾星卑桂亞⾷。每⽇夜晚⿊，星卑
桂亞都會喊住瞓著，佢只能緊緊抱住嗰條
媽咪留低俾佢嘅⽑氈。

⼀⽇朝早，星卑桂亞晏咗起⾝。阿妮塔⼤
聲鬧佢：「你個死懶⿁！」佢由床上拉咗
星卑桂亞落嚟。條⽑氈唔⼩⼼勾到⼀粒釘
仔上⾯，搣爛咗。

星卑桂亞超唔開⼼，佢決定離家出⾛。佢
帶住條⽑氈嘅碎⽚，包咗少少嘢⾷，沿住
爹哋出差嘅路線離開咗屋企。

天⿊咁滯，星卑桂亞搵到棵⽣住喺⼩溪⼀
邊嘅樹。佢爬咗上樹，喺樹枝上⾯瞓低。
佢⼀路唱歌，⼀路慢慢瞓著咗：「媽咪，
媽咪，媽咪，你離開咗我，離開咗我再⼜
唔返嚟。爹哋再⼜唔愛我。媽咪，你幾時
返嚟，你離開咗我……」

第⼆⽇朝早，星卑桂亞⼜唱咗呢⾸歌嚟。
左近有班⼥⼈嚟到溪⽔邊洗衫，佢哋聽到
樹上⾯傳嚟嘅歌聲，以為係⾵穿過樹葉嘅
聲⾳啫，於是乎就冇擺喺⼼度，繼續洗
衫。但係其中有個⼥⼈留⼼聽住呢⾸歌。

嗰個⼥⼈擔⾼個頭望住棵樹上⾯。當佢⾒
到星卑桂亞同佢條彩⾊⽑氈嘅時候，佢嚇
咗⼀跳：「星卑桂亞，我⼤佬個⼥！」其
他⼥⼈⼜放低咗⼿中嘅嘢，幫星卑桂亞由
樹上⾯爬返落嚟。佢姑姑緊緊抱住佢，儘
量安慰佢。

星卑桂亞嘅姑姑帶住佢返去⾃⼰屋企。佢
幫星卑桂亞煮咗好好味嘅餸菜，⼜幫佢鋪
咗張床，等佢�住媽咪條⽑氈瞓覺。嗰
⽇夜晚⿊，星卑桂亞⼜喊住瞓著咗。不過
呢次係⼼安嘅眼⽔。佢知道佢姑姑會照顧
佢。

星卑桂亞嘅爹哋返到屋企，就發現星卑桂
亞間房度空寥寥嘅。佢⼼情好沉重，就問
阿妮塔發⽣咗咩事。阿妮塔話星卑桂亞離
家出⾛咗。佢解釋道：「我淨係想佢尊敬
吓我，但係我可能嚴格咗少少。」星卑桂
亞嘅爹哋⾛咗出⾨，沿住⼩溪⽔去搵星卑
桂亞。最屘佢去咗妹妹條村，想問吓佢有
冇⾒過星卑桂亞。

星卑桂亞正喺度同佢表兄弟姊妹⼀⿑玩，
但佢突然間⾒到遠處嘅爹哋。佢好驚爹哋
會嬲，於是乎就⾛到間屋⼊⾯匿埋。但係
爹哋搵到佢，同佢講：「星卑桂亞，你⾃
⼰搵到咗⼀個好完美嘅媽咪，佢⼜錫你⼜
理解你。我為你感到驕傲，我好錫你。」
佢哋商量咗之後就決定星卑桂亞可以同姑
姑⼀⿑住，想住幾耐就可以住幾耐。

星卑桂亞嘅爹哋每⽇都嚟探佢。有⼀⽇，
佢同阿妮塔⼀⿑嚟探佢。阿妮塔同星卑桂
亞伸出咗隻⼿，佢喊住話：「我好對唔住
你，⼩囡囡，我錯咗，你可唔可以再俾次
機會我呀？」星卑桂亞望咗吓爹哋，⾒到
佢憂愁嘅⾯⾊。佢向前⾏咗⼀步，抱住咗
阿妮塔。

過咗幾⽇，阿妮塔邀請星卑桂亞，姑姑同
姑姑嘅細路仔⼀⿑嚟佢屋企⾷飯。呢餐真
係好豐富呀！同埋嗰啲都係星卑桂亞最鍾
意⾷嘅嘢，⼈⼈都⾷到津津有味添。⾷完
飯，⼤⼈响屋企⼊⾯傾偈，班細路仔出到
外⾯玩。星卑桂亞覺得好開⼼，⾃⼰變得
更加勇敢嘞。佢決定冇幾耐以後就要返到
屋企，同⾃⼰嘅爹哋、後⺟⼀⿑住。

